
AURKEZPENA

Frai Bartolome Santa Teresaren idazlan guztiak:
klasiko baten argitan

Eskuetan duzun liburu lodikote hau, hemezortzigarren eta hemeretzi-
garren mende arteko karmeldar batena da. Haren izena, euskal letretan ibi-
lia bazara behinik behin, ezaguna izango zaizu. Frai Bartolome Santa Te-
resa zen hura; “markinarra” eta euskaraz nahiz erdaraz testu askoren egi-
lea. Testuok eurok ere, nonbait, jakinekotzat jo behar, batik bat, «Euscal-
errijetaco olgueeta ta dantzeen neurrizco gatz-ozpinduba» sonatuari baga-
gozkio. Hala ere, liburutxo hori bakarrik aintzat hartuz gero, galera eta
ahanztura handia jasan behar, alboratu eta bazter utziko zenituzkeelako
haren ekarririk zolien eta mamitsuenak.

«Icasiquizunac» idazlana, hain zuzen, zokondoratuko zenuke eta hori
berori, besterik ez bada ere, nahikoa da Frai Bartolomeren aipuak ugal-
tzeko, euskarazko idazleen artean. Aipuak ez ezik, diosalak eta olesak ere
bai, «Icasiquizunac» hiru tomo horiek bete–betean asmatzen dituztelako,
XIX. mende hasieran, gerogarrenean euskal alorrera etorriko diren hainbat
lanen lorratza eta bidea.

Frai Bartolome bera ere bada, azalari eta mamiari dagokienez, aspaldi-
tik zetorren euskal tradizio baten jarraitzaile eta bidegile. Iparraldean nahiz
Hegoaldean bazituen aurrelariak eta baditu, jakina, ondorengoak ere, hala
nola, Agirre Asteasukoa, Gerriko eta abarren idaztiak.

Zertan bereizten dira, alabaina, liburu zahar horiek? Non izan dezake-
te indarra erlijio kutsuko sermoi bilduma horiek? Nolakoa euren eitea?
Zertara euren jorana? Menturaz, doktrina zehatzaren eta irakurle/entzule
horien arteko lotura hertsian? Aipamen ugaritsuetan?

Sarri askotan esan ohi zaigu euskal literatura ez dela izan zinezkoa, erli-
jio liburu huts batzuen hurrenkera baino. Kontraesanekoa badirudi ere,
bistan da Frai Bartolomerenak erakarri eta lotu egiten gaituela, eta bere

esparrura hurreratu. Haren doinura garamatza, haren erritmo eta jarraiko-
tasun kontuetara.

Non, beraz, horretarako arrazoiak?

1) Lehendabizikoz, euskararen jatorra eta zentzua. Den pasarterik zai-
lenean ere, Frai Bartolomek irtenbide egokiak asmatzen daki, euskaratik
bertatik abiatuta, inolako azalkeria eta largakerietan jausi gabe. Jator eta
zentzu horiek dakartzate, besteak beste, esamolde zehatz, garden, sendo
eta kalitatedunak, didaktika eta edukia eroso uztarturik erakutsi nahiak
gidatua.

2) Horren menera, diskurtsoa, euskal diskurtso propioa, hats luzeko
berbaro nahiz idaztaroa, hizkuntzari berari aukera ematen diona, ñabardu-
rak eta nondik norakoak egoki eta artez azaltzeko. Frai Bartolome karmel-
darrak ez du horretan inoren lotsarik. Askoren hitzetan, erretorika deritzo
horri. Hala da eta hala legokioke Frai Bartolomeren idazlanari ere: beneta-
ko erretorika, ez erretolika azaluts eta antzua.

3) Bada bestelakorik ere Frai Bartolomeren idazlanetan. Fraide kar-
meldar hori bizkaieraren eratze garaian bizi da. Horren jakitun dago.
Badaki egundo ere ez dela idatziz landu Mendebaldeko euskara eta beren
beregi aitortzen du bere egitekoa: Verbeetia imini dot neure erricua;
daquidana. Aitortze zabala eta tradizio jakin baten erroetan sartzen gai-
tuena. Betoz, bide beretik ere, Mogeldarrak, Añibarro, Zabala, Uriarte eta
bestelakoak.

Hitz gutxitan esateko, hizkuntzaren jakituria, erlijioaren zerbitzupeko
euskal diskurtso jatorra eta Mendebaldeko euskararen hastapenetan par-
taidetza.

Aurrekoa gutxi balitz ere, sorkuntza eta sustrai lana eta, horren harira,
doktrina osoa, autore, hautazko pasarte eta abarrekoekin ondo hornituta.
Horra hor klasiko baten esangura eta paradigma: hizkuntza finkatua, esa-
molde trinkoa eta eredugarritasuna.

K l a s i k o t a s u n a ren zantzua nondik–nahi dario eta noranahi isuri.
«Klasiko baten argitan» jarri da honen goiburu. Halaxe da, Frai Bartolome
zena argigarri gerta dakigukeelako euskararen berrikuntza giro honetan.
Egun, hizkuntz kalitatea darabilgu guztion ahotan; euskararenak, batez ere,
biziro kezkatzen gaitu. Egunero entzuten dira horri buruzko intziriak eta
inkesak. Orobat, Mendebaldekotasunaren nahia, gazte nahiz zaharrek alda-
rrikatua.

Bi–biok batzen dira Frai Bartolomerengana. Kalitatea, tradizioa eta eus-
kararen esparru zabala.

Erakusgarria, berebat, liburu honetan burutu den Frai Bartolomeren
argitalpena. Kritikarik gabeko laudorioak, maiz–sarri, itxurakeria hutsak
izan ohi dira. Argitalpen horretan, ordea, laudorioak ez dira besterik txu-
kun-txukun ondutako lanaren goralpenak baino. Lan hori paratu dutenak
gora ditzagun, Julen Urkiza eta Luis Baraiazarra karmeldarrak. Aurretiaz
ezagutu ditugu euren jakite eta trebezia ugariak. Jakin bagenekien aukera-
koenak zirela lan horri ekiteko. Erruz erakutsi dituzte euren dohaiak libu-
ru honekin eta, bide batez, mesede galanta egin digute euskaldunoi eta
Frai Bartolomeri berari ere, berriro haren lanak argitan eta gure eskuetan
jarriz.

Labur–zurrean esanda, irakurle hori: baduzu zeri heldu. Hartu eta ira-
kurri, Elizaren doktore aipatu bati esan omen zitzaion legez: Tolle et lege.

Andres Urrutia
Euskaltzaina

Liburu handi honetan egiten denez,  norbaiten idazkiak edizio kritikoan argi-
taratzen direnean, hura nor den galdetzen diogu geure buruari. Hemen, batez ere,
haren nortasunaren  bi alde adierazgarri agertzen zaizkigu: Frai Bartolome sermo -
lari eta euskal idazle da bereziki. 

Hain zuzen ere, luzaro jardun dugu alde hori aztertu nahirik eta orain, ikerlan
historiko eta linguistiko zorrotz baten ondoren, argi eta garbi agertzen dugu haren
nortasuna.

Ikerketa historikoan zehar, Frai Bartolomeren bizitza eta ekintzaren berri jakin
ahal izan dugu, eta haren nortasun historiko eta linguistikoaren garrantziaz jabetu-
ko gara. Izan ere, haren bizitza bere garaiko egoera sozio-politikoan kokatu beha-
rra dago. Egoera guztiz zailetan bizi izatea egokitu zitzaion: lehenengo eta behin,
Napoleonen gerrak berta-bertatik bizi izan zituen;  hauetan, komentutik alde egin
beharra izan zuen eta bere jaioterrian, Etxebarrin, konfinatu zuten. Urte batzuk
geroago, Isla-ko basamortuko nagusi izendatzen dute (1820-1824); konstituzio
garaiko hiru urteak ziren; hauetan Isla-ko komunitate-bizitza onez gordetzeko lan
eskerga egingo zuen... Eta  Espainiako Gobernuak agindutako erlijiosoen kanpo-
ratze nagusia baino pixka bat lehenago hilko da...

Erlijioaren aurkako giro politikoa gogortu ahala, Elizbarrutiak herriaren euska-
razko kristau-heziera sendotu nahi zuenean, lan ederra egin zuen Frai Bartolomek
kristau-herri euskaldunean... predikari eta idazle gisa.

Hain zuzen ere, haren sermoi eta hitzaldiak, berberak liburuetan argitaratuak,
dira oraingo argitalpen honen xedea, euskaldun askoren gogoko izango den ustea
dugularik.

